
	1.
	Կարգավորման ենթակա ոլորտի կամ խնդրի սահմանումը, առկա իրավիճակը և անհրաժեշտությունը

	
	Երևան քաղաքի ընդհանուր իրավասության դատարանի 19.02.2020թ. որոշմամբ «Ռազմավարական նախաձեռնությունների կենտրոն» հիմնադրամը  գտնվում է լուծարման գործընթացում: ՀՀ արդարադատության նախարարի 10.07.2020թ. թիվ 251-Ա հրամանի հիման վրա նշանակված Հիմնադրամի ժամանակավոր խորhուրդը 2020թ. սեպտեմբերի 2-ին ստեղծել է լուծարման հանձնաժողով: 
«Հիմնադրամների մասին» ՀՀ օրենքի 35-րդ հոդվածի 11-րդ մասը սահմանում էր, որ պարտատերերի պահանջները բավարարելուց հետո, ինչպես նաև այն դեպքում, երբ լուծարման միջանկյալ հաշվեկշիռը հաստատելու պահին հիմնադրամը չունի պարտավորություններ պարտատերերի նկատմամբ, գույքն ուղղվում է հիմնադրամի կանոնադրությամբ նախատեսված նպատակներին, իսկ դրա անհնարինության դեպքում փոխանցվում է պետական բյուջե: 
Հիմք ընդունելով նշված դրույթը՝ դեռևս 2021թ. օգոստոսին մշակվել և սահմանված կարգով ՀՀ կառավարության քննարկմանն էր ներկայացվել Որոշման նախագիծ, համաձայն որի «Ռազմավարական նախաձեռնությունների կենտրոն» հիմնադրամի գույքի մի մասը լուծարումից հետո նախատեսվում էր ամրացնել ՀՀ վարչապետի աշխատակազմին, մի մասը՝ Հայաստանի Հանրապետության մրցակցության պաշտպանության հանձնաժողովին։
ՀՀ վարչապետի աշխատակազմի իրավաբանական վարչության եզրակացության համաձայն՝ տվյալ դեպքում գույքը վարչապետի աշխատակազմին և մրցակցության պաշտպանության հանձնաժողովին ամրացնելը չի համարվում փոխանցում պետական բյուջե: Միաժամանակ, Բյուջետային համակարգի մասին ՀՀ օրենքի 2-րդ հոդվածի համաձայն՝ պետական բյուջեն պետությանը Սահմանադրությամբ և օրենքներով վերապահված լիազորությունների իրականացման համար անհրաժեշտ դրամական միջոցների ձևավորման և ծախսման որոշակի ժամանակահատվածի ֆինանսական ծրագիրն է: Այսինքն՝ տվյալ դրույթի տրամաբանությամբ գույքը կարող է ուղղվել պետական բյուջե դրամական տեսքով: 
Այս նպատակով ՀՀ վարչապետի հանձնարարությամբ ՀՀ արդարադատության նախարարությանը հանձնարարվել էր իրականացնել օրենսդրական բարեփոխումներ։
ՀՀ արդարադատության նախարարության կողմից իրականացված օրենսդրական բարեփոխումների արդյունքում «Հիմնադրամների մասին» ՀՀ օրենքում կատարվեցին համապատասխան փոփոխություններ, որն ՀՀ Ազգային ժողովի կողմից ընդունվել է 2022թ. մարտի 23-ին, իսկ ուժի մեջ է մտել մարտի 30-ին։
Փոփոխությունների համաձայն՝ Հիմնադրամի լուծարման դեպքում պարտատերերի պահանջները բավարարելուց հետո, ինչպես նաև այն դեպքում, երբ լուծարման միջանկյալ հաշվեկշիռը հաստատելու պահին հիմնադրամը չունի պարտավորություններ պարտատերերի նկատմամբ, գույքն ուղղվում է հիմնադրամի կանոնադրությամբ նախատեսված նպատակներին, դրա անհնարինության դեպքում դրամական միջոցները փոխանցվում են պետական բյուջե, իսկ այլ գույքը սեփականության իրավունքով փոխանցվում է Հայաստանի Հանրապետությանը՝ ի դեմս Կառավարության, բացառությամբ օրենքով սահմանված դեպքերի: 
«Ռազմավարական նախաձեռնությունների կենտրոն» հիմնադրամի լուծարման միջանկյալ հաշվեկշռի համաձայն Հիմնադրամը պարտավորություններ չունի։ Նախագծի 1-ին և 2-րդ հավելվածներում նշված գույքի հաշվեկշռային արժեքները հաշվարկված են հիմնադրամի լուծարման միջանկյալ հաշվեկշռի կազմման՝ 01.02.2021թ. դրությամբ, որից հետո գույքի մաշվածություն չի հաշվարկվել։ Լուծարման միջանկյալ հաշվեկշիռը ժամանակավոր խորhրդի կողմից հաստատվել է 09.07.2021թ.-ին կայացած նիստով։ 
Ըստ կանոնադրության «Ռազմավարական նախաձեռնությունների կենտրոն» հիմնադրամի հիմնական նպատակներն են՝ ՀՀ երկարաժամկետ ռազմավարական տեսլականի և ռազմավարության մշակման և իրագործման հարցում Կառավարությանն աջակցության ցուցաբերումը, Կառավարության համար բարեփոխումների փաթեթների (հայեցակարգերի կամ ծրագրերի) մշակումը, ՀՀ ռազմավարության և բարեփոխումների իրականացման աշխատանքների մշտադիտանցումը և արդյունքների վերաբերյալ վերլուծությունների իրականացումը և այլն։
Հաշվի առնելով, որ «Ռազմավարական նախաձեռնությունների կենտրոն» հիմնադրամը լուծարվում է և վերջինիս գործունեությունը դադարելու է առանց իրավունքներն իրավահաջորդության կարգով այլ անձանց անցնելու՝ հիմնադրամի գույքը լուծարումից հետո նախատեսվում է սեփականության իրավունքով փոխանցել Հայաստանի Հանրապետությանը՝ ի դեմս Կառավարության։ 
«Ռազմավարական նախաձեռնությունների կենտրոն» հիմնադրամի գույքն իրենից ներկայացնում է 68 հատ հիմնական միջոց, որը Հիմնադրամի հոգաբարձուների խորհրդի 18.04.2019թ. կայացած նիստի որոշմամբ ի պահ է հանձնված ՀՀ վարչապետի աշխատակազմին, որն էլ իր հերթին այդ գույքից 65 հատը ի պահ է հանձնել Մրցակցության պաշտպանության հանձնաժողովին։
Սույն նախագծով նախատեսվում է սեփականության իրավունքով ընդունել Հիմնադրամի լուծարումից հետո մնացած գույքը և  հիշյալ կառույցների աշխատանքային գործունեությունը չխաթարելու նպատակով գույքից թվով 3 հատն ամրացնել ՀՀ վարչապետի աշխատակազմին, իսկ 65 հատը՝ ՀՀ մրցակցության պաշտպանության հանձնաժողովին։
Դիրքորոշումը համաձայնեցվել էր ՀՀ փոխվարչապետի գրասենյակի հետ (16.07.2021թ. թիվ /03.14/23640-2021 գրությամբ առարկություններ և դիտողություններ չկան)։

	2.
	Իրավական ակտի նախագիծը մշակող պատասխանատու մարմինը

	
	Նախագիծը մշակվել է Պետական գույքի կառավարման կոմիտեի կողմից

	3.
	Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին 

	
	Նախագծի ընդունումը լրացուցիչ ֆինանսական միջոցների ահրաժեշտություն և պետական բյուջեում ծախսերի և եկամուտների էական ավելացում կամ նվազում չի նախատեսում 

	4.
	Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին տեղեկանք

	
	Նախագծի ընդունումը այլ իրավական ակտերում փոփոխություններ կատարելու անհրաժեշտություն չի առաջացնի:

	5.
	Կապը ռազմավարական փաստաթղթերի հետ. Հայաստանի վերափոխման ռազմավարություն 2050, ՀՀ կառավարության 2021-2026թթ. ծրագիր, ոլորտային և /կամ այլ ռազմավարություններ

	
	- պետական գույքի արդյունավետ կառավարում։
- «Հիմնադրամների մասին» ՀՀ օրենքի դրույթների ապահովում։



